
Erngup nukingata innaallagissiornermut atorneqartarnera pillugu Inatsisartut 

inatsisaat nr. x, x. [qaammat] 2014-imeersoq 

(Avatangiisinut Pinngortitamullu Naalakkersuisoq) 

 

 

Akissuteqaat 

(Avatangiisinut Pinngortitamullu Naalakkersuisoq) 

 

 

Aappassaanneerneqarnera 

 

Naalakkersuisut sinnerlugit Inuussutissarsiornermut Ataatsimiititaliaq, inatsisissatut siunnersuutip 

suliarineqarneranut atatillugu sulilluarsimaneranut qutsavigerusuppara. 

 

Naalakkersuisut aappassaanneerinermut allannguutissatut siunnersuummik, pisinnaatitaaffimmik 

pigisaqartup akiliutissap aalajangersarneqarneranut atatillugu akileraanngitsoornissaanut 

akuersinissamut periarfissiiffiusumik saqqummiussaqarput. Naalakkersuisut naammagisimaarlugu 

maluginiarpaat, ataatsimiititaliami amerlanerussuteqartut Naalakkersuisut 

akileraanngitsoortitsisarnissamut allannguutissatut siunnersuutaata akuersissutigineqarnissaa 

inassuteqaatigaat. 

 

Naalakkersuisut allannguutissatut siunnersuummik allamik saqqummiussissappata, 

Inuussutissarsiornermut Ataatsimiititaliami amerlanerussuteqartut siunnersuut akuerisassanngorlugu 

inassuteqaatigigaat, Naalakkersuisut nuannaarutigalugu paasivaat. 

 

Naalakkersuisut ataatsimiititaliami kissaatigineqartutut inatsisissatut siunnersuutip 

aappassaanneerneqarnissaanut allannguutissatut siunnersuummik saqqummiussaqarput. 

Allannguutissatut siunnersuutip kingunerisaatut siullertut atuinissamut akuersissutit atuuffii ukiunit 

60-iniit ukiunut 40-nut sivikillineqarpoq. Ataatsimiititaliami amerlanerussuteqartut 

siunnersuuteqarnerisut pisuni immikkorluinnaq ittuni, erngup nukinganik innaallagissiorfinnik 

piviusunngortitsinissamut pisariaqartitsilluinnartoqarnerani ukiut 20-t tikillugit 

sivitsueqqissinnaanermut periarfissiisoqarpoq.. 

 

Aappaatut allannguutissatut siunnersuummi atuinissamut akuersissuteqartoqarnissaa imaluunniit 

misissueqqaarnissamut akuersissuteqartoqarnissaa sioqqullugu Naalakkersuisut 

tusarniaasussaatitaanerat sivitsorneqarpoq. Tusarniaaffissat amerlineqarput, aammalu piffissaq 

tusarniaaffiusoq sapaatit akunnerinut arfinilinnut sivitsorneqarpoq, taannalu sulianut angisuunut 

inatsimmi tusarniaanissamut piffissarititaasup sivisoqatigaa. 

 

Pingajuattut allannguutissatut siunnersuummi pisinnaatitaaffimmik pigisaqartut kalaallinik sulisartunik 

aammalu kalaallit suliffeqarfiutaannik atuinissaannut piumasaqaatit sukannernerulersinneqarnissaat 

siunnerfigineqarpoq. Taamaattumik allannguutissatut siunnersuummi erseqqissarneqarpoq, 

Naalakkersuisut tamatumunnga aalajangersakkanik akuersissuteqarnissamullu piumasaqaatinik 

aalajangersaassasut. Pisinnaatitaaffimmik pigisaqartut kalaallinik sulisartunik aamma kalaallit 

suliffeqarfiinik sapinngisamik annertunerpaamik atuisarnissaasa siuarsarneqarnissaa 

siunertarineqarpoq. 

 



Taamatut oqaaseqarlunga Naalakkersuisut sinnerlugit inassutigaara, siunnersuut saqqummiunneqartoq 

Naalakkersuisut allannguutissatut siunnersuutaannik ilaqartillugu pingajussaanneerneqarnissaminut 

ingerlateqqinneqassasoq. 


